
Eksplozije i pucnjava potresle su Aden dan prije izbora na kojim će Jemenci izabrati 
nasljednika predsjednika Saleha 

 

Južni pokret protivi se predsjedničkim izborima [Reuters] 

 
Eksplozija je potresla biračko mjesto u južnom jemenskom gradu Adenu, dan prije glasanja za nasljednika 
Alija Abdullaha Saleha, koji vlada zemljom više od tri decenije. Jedan vojnik je poginuo, a drugi je povrijeđen u 
pucnjavi koja je izbila nakon eksplozije u ponedjeljak, rekao je zvaničnik za Reuters. Svjedoci kažu da su 
vladine snage i oružani separatisti razmijenili vatru u adenskom naselju Mansoura, uporištu pokreta, gdje su 
bili najavljeni masovni protesti kasnije tokom dana. Južni pokret pozvao je svoje pristalice da u utorak 
bojkotiraju izbore, na kojima će zamjenik predsjednika Abd Rabbou Mansour al-Hadi biti jedini kandidat. 

 
Hadi je jedini kandidat na izborima [Reuters] 

 
Snage sigurnosti saopćile su da policija provodi "hapšenja naoružanih tvrdolinijaša" iz Južnog pokreta, koji 
pokušavaju "na silu onemogućiti građane da učestvuju na izborima". "Ovi elementi pokušavaju stvoriti stanje 
straha među građanima šireći glasine da će 21. februara [na izborni dan] doći do nasilja", rekao je dužnosnik 
za AFP. Napadi na urede i izborna mjesta porasli su u posljednjih nekoliko dana. 



Kontrola sigurnosnih snaga 

U nedjelju navečer, granata s raketnim pogonom ispaljena je na izbornu bazu u naselju Khour Maksar u 
Adenu, navode dužnosnici, dodajući da žrtava nije bilo. U međuvremenu, tri vojnika su ranjena u sukobu sa 
separatistima u blizini biračkog štanda u južnoj pokrajini Lahij. 

Godinu dana nakon početka protesta protiv Saleha, Jemenci će glasati za izbor Hadija, 66-godišnjeg vojnika 
koji je Salehov potpredsjednik od 1994. godine. 

Tri vojnika su ranjena u sukobu sa separatistima u blizini biračkog štanda u južnoj pokrajini Lahij. 

Hadi je u praksi zamijenio Saleha u junu prošle godine, kada je 69-godišnji predsjednik bio ranjen u 
predsjedničkoj palati, nakon čega je više od tri mjeseca proveo na liječenju u Saudijskoj Arabiji. 

Abdullah al-Faqih, analitičar iz Sane, rekao je da će za Hadija najveći izazov biti preuzimanje kontrole nad 
snagama sigurnosti, koje su pod kontrolom Salehovih sinova i nećaka. 

Podrška Washingtona 

"Ljude zabrinjava kakva će uloga vojnih i sigurnosnih institucija biti u budućnosti", rekao je al-Faqih za Al 
Jazeeru. "Oni pomno prate što se dogodilo u Egiptu i boje se da Hadi neće upravljati vojskom, već da će 
vojska njega kontrolirati... Prvi izazov je obnova vojske ili makar uklanjanje lidera, kako bi upravljanje zemljom 
bilo moguće." Visoki zvaničnik američke administracije obećao je podršku Washingtona novom predsjedniku 
Jemena poslije predstojećih izbora, javila je u nedjelju jemenska novinska agencija Saba. 

Ljude zabrinjava kakva će uloga vojnih i sigurnosnih institucija biti u budućnosti. 

Savjetnik američkog predsjednika za borbu protiv terorizma John Brennan sastao se s Hadijem, prenosi AP. 
Američka agencija podsjeća da je, prema sporazumu opozicije i Saleha, Hadi jedini kandidat na izborima 21. 
februara. 

Brennan je, također, obećao dalju pomoć Washingtona Jemenu u borbi protiv aktivnog ogranka al-Qaede u toj 
arapskoj zemlji. 

Izvor: Al Jazeera 

 


